
UPN talde parlamentarioari atxikitako foru parlamentari Raquel Garbayo Berdonces andreak 11-23/PES-00141 galdera egin du, idatziz erantzun dakion, jakiteko ea Nafarroako Gobernuak noizko aurreikusten duen Klima Aldaketari eta Trantsizio Energetikoari buruzko Foru Legea aldatzea. Hona hemen Landa Garapeneko eta Ingurumeneko kontseilariak horretaz ematen dion informazioa:
2023ko azaroaren 7an, onetsi egin da Klima aldaketari eta energia-trantsizioari buruzko martxoaren 22ko 4/2022 Foru Legea aldatzeko Foru Legea egin eta onesteko Foru Agindua; erantzuna emanen dio Estatuko Administrazio Orokorraren eta Nafarroako Foru Komunitatearen arteko Kooperazio Batzordearen 2022ko abenduaren 28ko Akordioari, 2023ko urtarrilaren 23ko 15. NAOn argitaratu zenari, alegia. 
Aldi berean Klima Aldaketaren eta Trantsizio Energetikoaren Departamentuarteko Batzordearen lehenengo deialdia egin da; azaroaren 16an izanen da, eta planteamendua da Nafarroako Gobernuaren Departamentu guztiekin koordinatuta lan egitea. Departamentu horiei eskatu zaie ezen, Klima Aldaketari eta Trantsizio Energetikoari buruzko martxoaren 22ko 4/2022 Foru Legearen aplikazio zehatzean berrikusi, ñabartu edota indartu behar den idazketaren alderdi zehatzak identifikatu badituzte, gogoeta horiek Ingurumen Zuzendaritza Nagusiari helarazteko. Ekintza koordinatu bat gauzatu nahi da, jakitun baita klima-aldaketaren aurkako borroka erronka globala dela, gizartearen errealitate guztiei eragiten diela, eta, beraz, batera landu behar dela, foru legearen zeharkako izaera azpimarratuta. 
Hasteko foru agindu hori onetsi ondoren, aurretiaz jendaurrean jartzeko aldi bat irekiko da, proposamenak jasotzeko, Nafarroako Gobernuko departamentuen ekimenez egindakoekin bat. Jasotako ekimen-maila handiagoaren edo txikiagoaren arabera, espero da Klima Aldaketari eta Trantsizio Energetikoari buruzko martxoaren 22ko 4/2022 Foru Legea aldatzeko foru lege aurreproiektu bat izatea 2024ko urtarrilerako. 
Foru lege aurreproiektua jendaurrean jarri behar izanen da, eta, aldi berean, nahitaezko txostenak bildu eta bidezko memoriak eginen dira. Jendaurrean jartzeko prozesuaren ondoren, eta aurkeztutako alegazioak aintzat hartuta, behin betiko testua eginen da, eta Nafarroako Gobernuko departamentuetara, Nafarroako Ingurumen Kontseilura, Toki Araubidearen Foru Batzordera eta Nafarroako Kontseilura igorriko da. Izapidetzea amaitzeko, Nafarroako Gobernuak Klima Aldaketari eta Trantsizio Energetikoari buruzko martxoaren 22ko 4/2022 Foru Legea aldatzeko foru legearen proiektua onetsiko du. Departamentuak lan eginen du Klima Aldaketari buruzko Foru Legearen aldaketa 2024aren barruan onesteko.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatutakoa betez.
Iruñean, 2023ko azaroaren 8an
Landa Garapeneko eta Ingurumeneko kontseilaria: José María Aierdi Fernández de Barrena

